
75

Ghe son zà sotta: e lì Rinaldo lesto

Gh'arremba scara de çent'un scarin;

Zà o l'è ciù in sciù dro scarin quinto, e sesto,

E a vista d'œuggio avanza de camin.

Tiran de sorva, e lê ninte per questo

Se ferma, anzi o l'è za tosto in çimin,

E o no se vôzeræ manco inderrê,

Se cazessan re stelle da ro çê.


76

Non de povere fiaschi, o rappi d'ûga,

Eran però de porte pilastræ;

Lê no re sente, e comme ra trattûga,

Testa cœutta, e re braççe regâsæ:

Mirando ri âtri, che lê tutto o sciuga,

S'avanzan âtretanti, e ra meitæ;

Ciù d'un arremba scare da montâ,

Ma no fan tutti riuscîa inguâ.


77

Chi va a gambe levæ, cazze, e s'ammazza;

Ma lê va ancon ciù in sciù, e i so conforta,

Menaçça ri nemixi, e zà dra Ciaçça

Fra ri merli sta comme sciù ra porta.

Folla se ghe fa incontro, e l'imbarassa;

Lê se fa rôso, e avanti ancon se porta:

(Bello vedde!) un per l'aria chi sbaranza,

Fa testa a ciù de çento in ordenanza!


78

E resiste, e s'avanza, e piggia ardî,

Comme all'urtima creña ro Roman,

Portaoù, noî vimmo ro cantâ fuzzî

Dro pesaoù per gran peiso da ra man;

(Così me spiego) ma vegnimmo a noî,

Da ra çimma o l'è poco ciù lontan;

Zà ra muraggia è sò; fæto tremendo!

Fæta ra stradda a chi ro ven seguendo.


79

E de fæto ra man porze in aggiutto

Dro Generâ a ro fræ, chi sta, e no sta;

Dro Generâ chi ha l'œuggio da pertutto,

E corre in sciù, in zù, de chi, e de là;

Ma d'intanto ch'o dà recatto a tutto

Quarche reìsego incontro se ghe fa;

Zacchè lì sin re macchine fan guerra

Con quelle dell'armâ quelle dra terra.


80

Aveivan ærboraoù sciù ra muraggia

Quelli de drento un grosso bordonâ,

E gh'aveivan appeiza uña zagaggia

D'uña testa de ferro ben armâ:

Questa avanti e inderrê da uña piccaggia

Se fava con violenza bâzìgâ.

Intanto a batte, a l'intra, a sciorte, a torna

Comme quando un fornâ ro pan inforna.


81

Ra zagaggia dre mure spessegando

A fava ra gran torre descuxî,

E a l'andava d'intanto allontanando

Doî corpi, e treì (comme sareiva a dî)

Re torre appareggæ giusto per quando

Questo caxo ghe poeìva intrevegnî,

Dov'eiva serre senza denti, e sorde:

A lançò queste, e ghe taggiò re corde.

